
DREJTORISË SË PËRGJITHSHME TË POLICISË SË SHTETIT 

Drejtorit të Përgjithshëm 

Drejtues Madhor, Ardi Veliu 

 

 

TIRANË 

 

 

I nderuar Z. Veliu, 

 

Institucioni i Avokatit të Popullit ka monitoruar situatën e krijuar në datën 

12.11.2019 gjatë ndërhyrjes së Inspektoriatit Kombëtar të Mbrojtjes së Territorit dhe 

Policisë së Shtetit për shembjen e disa banesave në zbatim të projektit urbanistik të Unazës 

në zonën e “Astirit”.  

Disa shtetas, punonjës policie dhe banorë protestues, janë dërguar në Spitalin 

Universitar të Traumës për të marrë mjekim për shkak të dëmtimeve që kanë pësuar nga 

përballja ndërmjet tyre.  

Institucioni i Avokatit të Popullit ndërmori një hetim administrativ për të 

verifikuar deklarimet e bëra në media nga gazetarë dhe banorë si dhe dëshmitë e dhëna 

me shkrim nga dy shtetas të shtruar në spital, sipas të cilëve, në orët e para të mëngjesit të 

datës 12.11.2019, Policia e Shtetit ka hedhur gaz lotsjellës pa palajmërim në drejtim të 

banorëve, megjithëse mes tyre ka patur fëmijë dhe të moshuar si dhe brenda në një lokal 

ku këta banorë ishin strehuar për t’iu shmangur gazit që ishte hedhur aty pranë.  

Për të verifikuar ankesat e ngritura nga banorët, kemi kërkuar informacion dhe 

dokumentacion1 nga Drejtoria Vendore e Policisë Tiranë, Drejtoria e Përgjithshme e 

Policisë së Shtetit, Spitali Universitar i Traumës si dhe administruam video/audio2 të 

publikuara nga Report TV, të regjistruara nga një person në vendin ku është përdorur gazi 

lotsjellës.  

                                                 
1 Fotokopje të kërkesës së IKMT dërguar Policisë së Shtetit për mbështetjen në operacionin e prishjes së 

banesave në zonën e “Astirit” , të Planit të Masave të Policisë së Shtetit dhe të shënimeve në kartelën klinike 

ditore të SUT për personat e lënduar gjatë operacionit.   
2 Bashkëlidhur rekomandimit do të gjeni një cd me video/audio të shfaqur nga Report TV. 

Sipas dokumentacionit të administruar, Inspektoriati Kombëtar i Mbrojtjes së 

Territorit, me shkresën Nr.4243/1 Prot., dt. 06.11.2019, i ka kërkuar Drejtorisë Vendore 

të Policisë Tiranë dhe Komisariateve të Policisë nr.2, 3 dhe 6 të marrin masa me forca 

mbështetëse për sigurimin e objekteve dhe punonjësve që do të marrin pjesë në prishjen e 

disa banesave në datën 12.11.2019, në Lotin e parë të projektit “Rehabilitimi i segmentit 

rrugor “Pallati me shigjeta-rrethrrotullimi “Shqiponja”. Në mbështetje të IKMT-së, 

Drejtoria Vendore e Policisë Tiranë ka hartuar planin e masave që i është dërguar disa 

strukturave të Policisë së Shtetit me shkresën Nr.9168/2 Prot., dt. 11.11.2019. Përveç 

detyrave specifike që caktohen për secilën strukturë, në planin e masave parashikohen 

edhe udhëzime për përdorimin e forcës, në rast se banorët do të bëjnë rezistencë dhe 

kryejnë veprime të dhunëshme. Ndër të tjera udhëzohet që, forca duhet të jetë e 

përshkallëzuar dhe se para përdorimit të saj duhet të negociohet me banorët dhe të bëhen 

disa herë thirrje të qarta me megafon për ndërprerjen e veprimeve të dhunshme. 

 

Ndërsa, në përgjigjen e marrë nga Drejtoria e Përgjithshme e Policisë së Shtetit 

me shkresën Nr.8979/1 Prot., dt. 02.12.2019 dhe në përgjigjen e marrë nga Drejtoria 

Vendore e Policisë Tiranë me shkresën Nr. 9515/1 Prot., dt. 25.11.2019 informohemi se: 

“Inspektoriati Kombëtar i Mbrojtjes së Territorit ka kërkuar mbështetjen nga strukturat e 

Drejtorisë Vendore të Policisë Tiranë, gjatë prishjes së disa objekteve në zonën nga 

rrethrrotullimi i Shqiponjës deri tek ura e Lanës në Unazën e Re. DVP Tiranë ka marrë 

një sërë masash për mbështetjen e IKMT-së duke hartuar planin e masave dhe planifikuar 

forcat dhe mjetet e nevojshme. Në këtë shërbim janë aktivizuar edhe Forcat Lëvizëse 

Operacionale, pasi disponoheshin informacione se nga banorët do të kishte reagime të 

dhunshme. Strukturat e policisë janë vendosur në vendin ku do të kryhej operacioni rreth 

orës 06:00. Rreth kësaj ore, një grup personash të grumbulluar në afërsi të ish Karburant 

“Gega Oil”, në Rrugën “Teodor Keko”, kanë sulmuar menjëherë punonjësit e policisë me 

sende të forta, gurë dhe bomba “molotov”. Në këtë situatë, drejtuesit e policisë kanë bërë 

thirrje me megafon për ndërprerjen e veprimeve të kundërligjshme, por veprimet nuk janë 

ndërprerë, ato janë përshkallëzuar në një nivel më të lartë të dhunës fizike edhe ndaj 

punonjësve të policisë. Në këtë situatë, strukturat policore kanë kryer veprime për 

rivendosjen e rendit publik. Si rezultat i përplasjes dhe veprimeve të dhunshme janë 

plagosur lehtë 5 punonjës policie si dhe kanë marrë ndihmë mjekësore 11 qytetarë për 

shkak të efektit të gazit lotsjellës, të cilët pas mjekimit janë larguar në banesa. Nga 

strukturat policiore janë shoqëruar 28 shtetas, 25 prej të cilëve janë proceduar në gjendje 

të lirë dhe janë referuar materialet në prokurori. Gjatë veprimeve të dhunshme është 

dëmtuar edhe një automjet i Policisë së Shtetit. Një shtetas në kërkim është ndaluar në 

zbatim të urdhrit të prokurorisë, për veprën penale “kundërshtim i punonjësve të policisë 

së rendit publik”. Strukturat e Policisë së Shtetit kanë përdorur gaz lotsjellës vetëm në 

ambjente të hapura duke respektuar kërkesat ligjore.” 

 

Në përgjigje të kërkesës tonë në lidhje me shtetasit e shtruar në datë 12.11.2019 

për shkak të dëmtimeve të marra gjatë operacionit të IKMT-së, Spitali Universitar i 

Traumës na ka informuar se, në këtë datë janë paraqitur 5 punonjës policie me shembje 

në gjymtyrë dhe 9 shtetas/protestues, secili me diagnozë të ndryshme: shembje, vështirësi 

në frymëmarrje nga gazi, plagë dhe hematomë. Të gjithëve u janë kryer ekzaminime dhe 

u është dhënë mjekimi përkatës. Vetëm një shtetas i cili ishte diagnostikuar me hematomë 

subdurale ishte shtruar në spital për tu observuar.  

 

Një veprim tjetër administrativ i kryer nga ndihmëskomisionerët e Avokatit të 

Popullit është ai i marrjes së deklaratave të dy shtetasve të shtruar në Spitalin Universitar 



3 

 

të Traumës. Dy shtetasit e hospitalizuar kanë dëshmuar se: ndodheshin në një lokal në 

zonën e “Astirit”, në pritje të ndërhyrjes së policisë për të prishur banesat. Rreth orës 05:30 

të mëngjesit, kur kanë parë punonjësit e policisë që kanë rrethuar zonën, kanë dalë në 

trotuar duke protestuar paqësisht. Punonjës të veshur me skafandra, pa lajmëruar, kanë 

hedhur në drejtim të banorëve gaz, megjithëse mes tyre kishte fëmijë dhe të moshuar. Disa 

prej tyre janë shtrirë në tokë dhe disa të tjerë janë futur në lokal. Njëri shtetas pohon se 

është përpjekur të largohet nga vendi ku u hodh gazi. Në ecje e sipër ka ndier se është 

goditur nga diçka dhe ka rënë pa ndjenja. Kur ka ardhur në vete ka parë se gjendej në 

spital ku ka bërë analiza dhe eko. Ndërsa shtetasja tjetër pohon se, kur është hedhur gazi 

në drejtim të tyre ka hyrë sërish në lokal bashkë me rreth 50 gra dhe fëmijë. Punonjësit e 

policisë kanë thyer xhamat e lokalit dhe kanë hedhur gaz brenda. Disa persona janë shtrirë, 

ndërsa disa të tjerë kanë mundur të dalin nga lokali. Shtetësja dëshmuese ka rënë pa 

ndjenja. Kur ka ardhur në vete, është gjendur në rrugë ku ka vjellë vrer, e ka marrë kolla 

dhe ka ndjerë shtrëngim në kraharor. Mikeshat e saj kanë njoftuar urgjencën dhe 

autoambulanca e ka dërguar në Urgjencën e Traumës ku ka bërë EKG, i është matur 

tensioni dhe ka marrë serum. 

 

Në kuadër të hetimit administrativ, janë administruar dhe Video/audio të publikuar 

në Report TV. Në pamje duken persona të grumbulluar në trotuar, para një lokali, të cilët 

po shikojnë në drejtim të forcave të policisë. Dy persona, të rreshtuar para turmës, hedhin 

gurë në drejtim të gardhit policor nga ku qëllohet me gaz lotsjellës pa paralajmërim, në 

afërsi të derës së lokalit. Disa prej personave, ndërmjet tyre duket që ka gra dhe të 

moshuar, futen në lokal për t’iu shmangur gazit që po përhapet. Ndërkohë dallohen disa 

persona jashtë lokalit, të cilët hedhin në drejtim të punojësve të policisë sende të forta dhe 

bomba molotov që shpërthejnë. Dëgjohen zëra brenda lokalit për të hapur dyert. Disa 

persona rendin në mjedise në brendësi të lokalit duke mbuluar fytyrën për t’u mbrojtur 

nga gazi. I vihet në ndihmë një gruaje që reagon me vështirësi dhe që është lëshuar në 

dysheme. Kërkohet ujë për ta sjellë në vete. Punonjës të policisë të pajisur me skafandra 

dhe mburojë afrohen përballë derës së lokalit ku shpërthen një bombë molotov e hedhur 

nga persona jashtë dhe në largësi me lokalin. Gazi lotsjellës, i hedhur më parë nga 

punonjësit e policisë, ka përfshirë mjedisin e brendshëm. Personi që po regjistron me 

kamera nga brenda lokalit afrohet te dera, por tërhiqet menjëherë me nxitim. Ndonëse 

kamera në këtë çast po mbahet në mënyrë jo të rregullt, e drejtuar nga dyshemeja, duket 

që në brendësi të lokalit, në këmbët e kameramanit, shpërthen një fishek ose granatë me 

gaz. 

 

Për të analizuar nëse veprimet e punonjësve të policisë janë kryer ose jo në 

përputhje me ligjin dhe nëse është zbatuar parimi ligjor i proporcionalitetit kur përdoren 

lëndë lakrimogjene, i referohemi akteve normative që rregullojnë veprimtarinë e tyre. 

 

Në Ligjin Nr.108/2014 “Për Policinë e Shtetit”, nenet 99 dhe 133 parashikohet se: 

 Neni 99 

 

“1. Punonjësi i policisë ka të drejtë të mbajë armë. Llojet e armatimit, të lëndëve 

neuroparalizuese dhe të mjeteve të tjera të përdorimit të forcës nga policia përcaktohen 

me vendim të Këshillit të Ministrave. 

2. Punonjësit të policisë i jepen në përdorim mjete dhe pajisje të tjera nga ato të 

parashikuara në pikën 1, të këtij neni, të përcaktuara në Rregulloren e Policisë”. 

Neni 133 

 

“1. Punonjësi i policisë përdor forcën për të përmbushur detyrën vetëm kur kjo 

është e nevojshme dhe vetëm nëse të gjitha masat e tjera janë të pasuksesshme apo të 

pamundura. 

2. Punonjësi i policisë përdor forcën në përputhje me parimin e proporcionalitetit. 

3. Punonjësi i policisë përzgjedh nivelin e nevojshëm të forcës ndërmjet mundësive 

të përshkallëzuara, që, ndër të tjera, përfshijnë bindje me fjalë, shtrëngim fizik, mjete 

goditëse, mjete me lëndë paralizuese, mjete me goditje elektrike, qen policie dhe armë 

zjarri. 

4. Të dëmtuarit i jepet ndihmë, ku përfshihet edhe ajo mjekësore, pas përdorimit 

të forcës, në rast se kjo është e nevojshme dhe e mundur. 

5. Punonjësi i policisë duhet të paralajmërojë se do të përdorë forcën para 

përdorimit të saj. Ky paralajmërim mund të mos kryhet nëse rrethanat nuk e lejojnë, 

veçanërisht kur përdorimi i menjëhershëm i forcës është i nevojshëm për të parandaluar 

një rrezik real dhe të çastit. 

6. Grupe personash paralajmërohen sa më shpejt të jetë e mundur se do të 

përdoret forcë ose forma e forcës së përdorur do të ndryshohet, në mënyrë që 

pjesëmarrësit të lejohen të largohen”. 

 

Ndërsa, në VKM Nr.750, dt.16.09.2015 “Për miratimin e rregullores së Policisë 

së Shtetit”, nenet 54/1 dhe 110 parashikohet se: 

 

Neni 54 

 

“1. Punonjësit e Policisë pajisen me armatim, municion e pajisje për kryerjen e 

detyrave të ngarkuara, sipas funksionit organik, në përputhje me ligjin "Për armët". 

 

Neni 110 

 

“1. Punonjësi i Policisë përdor forcën vetëm kur është në mënyrë të arsyeshme e 

nevojshme dhe vetëm në masën që kërkohet për të arritur një synim të ligjshëm. 

2. Punonjësi i Policisë, në çdo rast e përdor forcën pa cenuar thelbin e të drejtave 

dhe lirive themelore të njeriut dhe përdor gjithmonë mjete të përshtatshme në proporcion 

me rrezikun dhe qëllimet që synohen të arrihen. 

3. Punonjësi i Policisë është përgjegjës individualisht për ushtrimin e forcës dhe 

jep llogari para ligjit”. 

 

Llojet e armatimit, lëndët neuroparalizuese dhe mjete të tjera të përdorimit të 

forcës nga strukturat e Policisë së Shtetit, janë të miratuara me VKM Nr.293, dt. 

08.04.2015 “Për miratimin e llojeve të armatimit, të lëndëve neuroparalizuese dhe të 

mejeteve të tjera të përdorimit të forcës nga Policia e Shtetit”, sipas lidhjes që i është 

bashkëlidhur këtij vendimi. Më konkretisht, në pikën 2/b parashikohet se strukturat e 

Policisë së Shtetit pajisen me:   

“Municione me lëndë irrituese në formë pluhuri, lëngu me përbërje CS; CN; OC; 

që hidhen me shotgun, me granatë dore, pajisje hedhëse, sprajt ose tubet, për mbrojtjen, 

menaxhimin dhe kontrollin e turmave”. 

Sa i përket procedurës së përdorimit të lëndëve lakrimogjene, Drejtori i 

Përgjithshëm i Policisë së Shtetit, me Urdhërin Nr.92, dt. 06.02.2015 ka miratuar 

Procedurën standarte “Për përdorimin e lëndëve lakrimogjene”, në pikën II të së cilës 

thuhet se: 

“Kjo procedurë përcakton se lëndët lakrimogjene do të përdoren nga strukturat e 

policisë për vetëmbrojtje, në operacione policore për kapjen e personave të rrezikshëm e 

të armatosur që qëndrojnë në vende të mbyllura, për shpërndarje turmash të dhunshme, 

për neutralizimin e veprimeve të subjekteve kriminale 

Pavarësisht se lëndët lakrimogjene janë jo vdekjeprurëse, punonjësit e policisë do 

t’i përdorin në masë të tillë që niveli i dëmtimeve të jetë sa më i vogël për jetën dhe 

shëndetin e personave që janë nën ndikimin e efektit të lëndëve”. 

 

Në pikën IV/A/6 të Procedurës përcaktohet se: 

“Drejtuesi i operacionit kur gjykon se duhet të përdoret lëndë lakrimogjene 

paraprakisht këshillohet me specialistin e përdorimit për sasinë e lëndës që duhet 

përdorur, kushtet meteorologjike, drejtimin e erës, objektet që janë më të rëndësishme ku 

duhet shmangur afrimi i turmës së dhunshme, vendet e rrezikshme ku nga përdorimi i 

lëndëve lakrimogjene mund të shkaktohen zjarre, rrugët e evakuimit etj”. 

 

Sjellim në vëmendje se në pikën IV/C të Procedurës parashikohet përdorimi i 

lëndëve lakrimogjene për shpërndarjen, zhvendosjen e turmave të dhunshme në ambiente 

të hapura (sheshe, rrugë), gjysëm të hapura (stadium, terrene sportive të mbuluara) dhe të 

mbyllura (ndërtesa, shpella etj.). Më konkretisht, në pikën 1 të shkronjës C parashikohet 

se:  

“Përdorimi i lëndëve lakrimogjene bëhet vetëm me urdhër të drejtuesit të 

operacionit pasi janë konsumuar të gjitha masat paraprake dhe përdorimi i lëndëve 

lakrimogjene mbetet një mundësi për arritjen e qëllimit të planit operacional të miratuar, 

ose kur rrethanat ndryshojnë papritur dhe përdorimi i lëndëve lakrimogjene frenon rritjen 

e veprimeve të dhunshme ndaj forcave të policisë apo arratisjen e personit të rrethuar”.   

 

Një rëndësi të veçantë në mbështetjen institucionale që Policia e Shtetit u jep 

institucioneve të tjera, është dhe zbatimi i Procedurës standarte “Për bashkëpunimin dhe 

mbështetjen institucionale që Policia e Shtetit i jep institucioneve të tjera shtetërore”, 

miratuar nga Drejtori i Përgjithshëm i Policisë së Shtetit, me Urdhrin Nr.255, 

dt.15.03.2017. 

Në pikën I, III/A/6 dhe B/3/4 të Procedurës thuhet:  

 

Pika I 

“Strukturat e Policisë së Shtetit, në kuadër të bashkëpunimit ndërinstitucional dhe 

në bazë të aktmarrëveshjeve të përbashkëta me organet/institucionet e tjera shtetërore, 

ndihmojnë dhe mbështetin këto institucione për zbatimin e akteve ligjore, në rastet kur ka 

arsye të mjaftueshme për të besuar se ndaj përfaqësuesve të tyre mund të ushtrohet dhunë” 

 

Pika III/A/6 

“Drejtuesit e Drejtorisë Vendore të Policisë/ Komisariatit Vendorë të Policisë në 

bazë të informacioneve të marra, përcaktojnë e vlerësojnë shkallën e rrezikshmërisë që 

mund të paraqitet gjatë procesit të ndihmës/mbështetjes së organeve/institucioneve 

shtetërore dhe mbi këtë bazë planifikojnë personelin, mjetet, pajisjet dhe mbështetjen 

teknike të nevojshme për të realizuar bashkëpunimin e dhënien e mbështetjes ndaj 

institucionit përkatës shtetëror”.  

Pika B/3/4 

“3. Punonjësit e policisë të ngarkuar me detyrë për realizimin e mbështetjes të 

institucionit/institucioneve të tjera shtetërore marrin masa për parandalimin e çdo 

veprimi apo reagimi të personave të tjerë, ndaj personave përfaqësues të organeve dhe 

institucioneve shtetërore, të cilët janë të detyruar të përmbushin detyrat e tyre ligjore. 

4. Punonjësit e policisë duhet të paralajmërojnë personin/personat që ju bëjnë 

rezistencë veprimeve ligjore të përfaqësuesve të organeve dhe institucioneve të tjera 

shtetërore, se në rast se nuk ndërpresin rezistencën, do të përdoret forca për të mposhtur 

rezistencën e tyre”.  

 

Pra, sipas akteve të sipërpërmendura parashikohet përdorimi i lëndëve 

lakrimogjene nga Policia e Shtetit, edhe në mjedise të mbyllura apo gjysëm të hapura, por, 

pasi janë konsumuar të gjitha masat paraprake dhe përdorimi i lëndëve lakrimogjene 

mbetet një mundësi për arritjen e qëllimit të planit operacional të miratuar ose kur 

rrethanat ndryshojnë papritur dhe përdorimi i këtyre lëndëve frenon rritjen e veprimeve të 

dhunshme ndaj forcave të policisë. Mjetet e forcës që disponon Policia e Shtetit përdoren 

edhe në rastet kur mbështeten institucione të tjera për zbatimin e akteve ligjore, nëse ndaj 

tyre bëhet rezistencë. Në datën 12.11.2019, gazi lotsjellës është përdorur para se të fillonte 

operacioni i Inspektoriatit Kombëtar të Mbrojtjes së Territorit për prishjen e disa banesave 

në Lotin e parë te zona e njohur tashmë me emrin “Astiri”, për arsye se disa shtetas kanë 

hedhur sende të forta dhe bomba molotov në drejtim të punonjësve të policisë. 

Por, a është respektuar parimi i proporcionalitetit nga punonjësit e Policisë së 

Shtetit në këtë rast? 

Çmojmë se, në rastin e banorëve të “Astirit”, nuk është zbatuar parimi i 

proporcionalitetit kur është përdorur gazi lotsjellës. Në përgjigjen Tuaj thuhet se, pas 

sulmit ndaj punonjësve të policisë është bërë thirrje me megafon për ndërprerjen e 

veprimeve të kundërligjshme dhe kur këto veprime nuk janë ndërprerë, por janë 

përshkallëzuar në një nivel më të lartë është përdorur gazi lotsjellës, i cili është hedhur 

vetëm në ambient të hapur duke respektuar kërkesat ligjore.  

Dëshmitë e marra nga banorët përputhen me video/audion të publikuar nga Report 

TV, për sa i përket faktit që nuk ka patur paralajmërim për përdorimin e gazit lotsjellës 

dhe se ai është përdorur edhe në mjedis të mbyllur. Para përdorimit të gazit lotsjellës nuk 

dëgjohet asnjë thirrje paralajmëruese nga punonjësit e policisë dhe hedhja e fishekut me 

gaz në brendësi të lokalit duket e pajustifikuar, pasi personat që ndodheshin aty nuk po 

kryenin asnjë veprim të dhunshëm, përkundrazi ata gjendeshin në vështirësi për shkak të 

efekteve të kësaj lënde. 

Nga ana e punonjësve të policisë duhet të ishin përzgjedhur masa të tjera për të 

bindur banorët që të ndërprisnin rezistencën, përpara se të përdorinin forcën, siç 

parashikohet në ligj dhe në planin e masave të hartuar nga Drejtoria Vendore e Policisë 

Tiranë. Duhet të kihet parasysh fakti se, përdorimi i gazit, përbën një rrezik të shtuar për 

jetën dhe shëndetin e banorëve.  

Në veçanti, mundësia për t’u larguar nga një mjedis i mbyllur, i mbushur me gaz, 

është e pakët, veçanërisht për personat vulnerabël. Personat e ndodhur në këtë situatë, e 

kanë të vështirë të orientohen nën efektin e gazit dhe me shikueshmëri të dobët, për të 

gjetur një rrugë të sigurtë largimi. Po ashtu, evakuimi i personave të dëmtuar dhe ardhja 

në ndihmë nga ekipet mjekësore të strukturave të policisë ose të strukturave të urgjencës 

civile, në një zonë me dendësi banesash mund të bëhet me vonesë, gjë e cila, mund të jetë 

me pasoja të rënda në jetën apo shëndetin e personave të dëmtuar. 

 Për sa më lart, bazuar në nenin 63, pika 3 të Kushtetutës së Republikës së 

Shqipërisë, ku thuhet se: “Avokati i Popullit ka të drejtë të bëjë rekomandime dhe të 

propozojë masa kur vëren shkelje të të drejtave dhe lirive të njeriut" si dhe në mbështetje 

të nenit 21/b të ligjit nr.8454 dt.04.02.1999 “Për Avokatin e Popullit” i ndryshuar ku 

përcaktohet se: “Avokati i Popullit paraqet rekomandime për marrje masash për vënien 

në vend të së drejtës së shkelur tek organi administrativ që, sipas tij, ka shkaktuar shkelje 

të të drejtave dhe lirive.” 

 

 

 

R E K O M A N D O J M Ë: 

 

- Zbatimin e parimit ligjor të proporcionalitetit kur përdoret gazi lotsjellës nga 

punonjës të policisë; 

- Analizimin e këtij rasti në strukturat përgjegjëse mbi përdorimin e gazit 

lotsjellës  si dhe në Drejtoritë Vendore të Policisë. 

 

Për qëndrimin që do të mbani dhe masat që do merrni në zbatim të këtij 

rekomandimi, na vini në dijeni brenda afatit ligjor 30 ditor, të parashikuar në nenin 22 të 

ligjit nr. 8454 datë 04.02.1999 “Për Avokatin e Popullit”. 

 

Duke besuar në mirëkuptimin dhe bashkëpunimin tuaj, 

 

KOMISIONERI 

 

Ermonela Ruspi 

 

 


